
Herrietako Euskara-elkarteak

Izen honen azpian biltzen ditugu herri mailan (ia kasu guztietan) euskara
sustatzeko sortutako elkarte nahiz bestelako taldeak.

Talde hauen helburua herriko bizita euskalduntzea da. Hasteko, euskaldunek
beren euskara gero eta egoera gehiagotan erabiltzera jo behar dute eta, erabili ahal
izateko, osotzera. Era horretan herri bizitzako esparru berriak eta zabalagoak
euskararentzat irabaziko dira. Herrian euskara osatuago eta indartsuago biziko da.
Prozesu horrek integratzailea behar du izan eta, hala, erdaldunek, euskal bizitza
horrek erakarrita, euskara nahi izango dute eta ikastera joko dute.

Prozesu horren dinamizatzaile izateko jaio dira elkarte eta taldeok.
Euskararenganako motibazio eta euskararen erabilera eta ezaguera bultzatzen
saiatzen dira, euskaraz bizitzeko aukerak eta esparruak ugalduz eta, batzuetan,
presio eginez.

Bultza nahi den dinamikaren ezaugarri nagusi bat, hauxe: adin, mota eta kolore
guztietako euskaltzaleak asmo berarekin ihardutea eta, bereziki, hau da agian
zailena, politika aldeko desberdintasunak alde batera utzirik, euskararen aldeko
ihardunean bat egitea.

Gehienak, elkartearen formula hartu dutenak, euskaldun kontzientzia handiena

dutenetatik hasi eta ahalik eta euskaltzale gehien biltzen saiatzen dira. Beste
batzuek ongi trinkotutako talde batetik abiatzen dira eta bertatik eragiten diote
herriko euskal bizitzari.

Beste talde eta proiektu baten batzu ere badauden eta batzuek sortze prozesuan
dauden arren, une honetan gutxieneko errealitate bat daukatenen berri banaka
emango dugu. Hona zein diren:

Gipuzkoan:

Deba Garaian:

- Arrasateko “Arrasate Euskaldun Dezagun”

- Aretxabaletako “Beinke”

- Bergarako “Jardun”

- Onatiko “Laixan”

- Eskoriatzako “Astroki”

- Antzuolako “ldolaz”
Beste eskualdeetan:

- Elgoibarko “Izarra”

- Tolosako “Galtzaudi”

- Lasarteko “Ttakun”

- Donostiako “Bagera”
Bizkaian:

- Durangoko “Berbaro”

- Ermuako “Euskal Birusa”

- Mungiako “Mungia Euskaldunduz”

-- Bilboko “Bilbo Euskalduntzen”
Nafarroan:

- “Baztango EKB”
Zuberoan

- “Su Hazia” elkartea

“Arrasate Euskaldun Dezagun”, AED

Herrian duen eraginagatik eta beste herribatzuetan elkarteak sortzeko ereduizan
delako, hau dugu lehenbizi aipatu beharrekoa. 1983an sortu zen eta gaurko
egunean 600 bazkide inguru ditu.

Elkarte honen heldutasuna antzematen da bere antolakuntzan eta egiteetan ere.
Lehenengoari dagokionean, urte guztiotako esperientziaren ondorio dela esan
behar da. Urtean behin, bazkide guztientzako Batzar Nagusia eta beste hiru batzar
orokor; Zuzendaritza Batzordea, 15 lagunek osatua, horien artean lantaldeetako
arduradunak; lau lansail: kultura, sentsibilizazioa, komunikabideak eta haurrentzako
ekintzak eta horien baitan zenbait lantalde, guztira hamabi: bukatzeko, idazkaritza,
lana elkartean egiten dutenek osatua. .

AEDren ihardunari dagokionez, era askotako ekintzak daramatza eskuartean,
gehienak iraunkortasuna ezaugarri dutenak. Aipa ditzagun hemen, hala ere,
azkeneko hiru urte honetan Euskal Herri osoan oihartzuna izan duten hauek:

- Euskararen Erabilera Areagotzeko Hitzarmena: herriko 38 erakunde, elkarte eta
enpresak sinatu zuten 1990eko martxoan elkarrekiko harreman guztiak euskaraz
izateko eta gerora beste hogei bat bildu ditu.

- “Arrasate Press” astekaria, herriko berri, gehienbat euskara batuan eta zerbait
bertako euskalkian emanez, Arrasaten bertan etainguruko herrietan 7.000 ale doan
banatzen dituena.

- “Arrasate Telebista”. Herriko albisteen emankizunak eta herriko ikuspegi batetik
interesgarri diren kirol, musika, sukaldaritza eta bestelako gaiak ukitzen dituzten
saioak.

Azkeneko bi ekintzoi dagokienez eta antolakuntza puntura itzuliz esan behar da,
AEDren iharduerak hartu duen bolumena ikusirik, “ARKO” Arrasateko
Komunikabideak, izeneko elkartea sortu berria dutela, AEDrengandik formalki
bereizia, arlo honetako ekintzen ardura eraman dezan.

Aipatu behar da, hori guztia ongi kokatzeko, azken urte hauetan oso onak izan

direla Udalarekiko harremanak eta horrek asko lagundu duela, zalantzarik gabe,
ekintza arrakastatzu hauetan.

Nazio mailako ekintzei dagokienez -esate baterako, Argia Eguna, Bateginik,
Korrika, e.a.- AEDk deialdia egin ohi du, herrian interesatuta daudenek horretarako
batzordea osa dezaten.

Egoitza: Pablo Uranga 4, behea. 20500, Arrasate.
Aretxabaletako “Beinke”.

1987. urtean sortu zen elkarte hau, auzoko herrian AEDk urratutako bidea ikusi
eta bertan euskararen normalizazio prozesua bultzatzeko asmoz.

Antolaketa zortzi-hamar lagunek osatzen duten Zuzendaritza Batzordean eta
lantaldeetan datza. Laudiralan taldeak: Ekintza Taldea, Haurren Taldea, “Salaketa-
Txaloketa” -euskararen aurkako eta aldeko ekintzak publikoki salatu edo txalotzeko
antolatua- eta Euskara Lantzen. Lantaldeetan 30-35 bat lagun ibiltzen dira, guztira.

Urtean behin Euskararen Eguna ospatzen dute, antzerki, afari eta hainbat ekintza
etajokobarnedela, eta, urtean zehar hainbat ekintza, horien artean haur eta gazteen
arteko txiste lehiaketak eta Gabonetako Liburu Azoka. '

Herrian egiten diren nazio mailako ekintzen aurrean AEDren antzera jokatzen
dute, hauda, herrimailan deialdia eginez, horrela nahi dutenek behar den batzordea
antola dezaten.

Aldizkari bat ateratzen bazuten ere, “Aretxagazeta”, 1991ko hasieran utzi zioten
kaleratzeari eta 1992ko lehen hilabeteetan hamabostekaribat argitaratzen hastekotan
proiektua burutzen ari dira.

Egoitza: Durana 11. Aretxabaleta.

Bergarako “Jardun”

1990eko maiatzean sortutako elkarte honek baditu dagoeneko hirurehun bazkide
baino gehixeago.

Batzarre Nagusia urtean behin egiten dute eta zortzilagunez osatutako Zuzendaritza
Batzordea daukate. Lanean liberatu bat eta bost lantaldeok: Komunikabideak,
Kuttur ekintzak, Gazte taldea, Kirol ekintzak eta Lan munduko taldea. Guztira
berrogeitamabost lagun, nahiko era desberdinean banatuak.

Ekintzetan, aipa dezagun lehenbizi 1991ko abenduan euskararen erabilera
ziurtatzeko Udaleko Euskara Zerbitzuak, Jardunek eta herrian gazteekin zerikusirik
duten talde eta elkarteek sinatu duten hitzarmena, hauen artean musika taldeak,
denbora librekoak, Eguzki, kirol taldeak, aurrezki kutxak eta abar.

Euskarak toki publikoetan duen presentzia neurtu izan dute: dendetan, kaleetan,
e.a.

Horien ondoan hitzaldiak eta abar antolatzen dituzte.

Nazio mailako ekintzetan ere parte hartzen dute, hala nola, Argia Egunean,
Egunkariaren kanpainan-EHErekin batera- eta Korrikan.

“Berrigara” astekaria kaleratzen dute. Herriko kontuak izaten ditu gai, gehienbat
euskara batuan etaatal batzu bertako euskalkian ematen direnak. Izena ematen
duten guztiei bidaltzen zaielarik, hirumila ale banatzen dituzte.

Egoitza: Errotabe Jauregia, Bergara.
Onatiko “Laixan”

1989an dagoeneko hasi ziren hainbat lagun Laixanen eraketa prestatzen baina
sortu 90eko Abenduan egin zen. Gaur egun 180 bat bazkide dira.

Batzorde Zuzendaria hamar kidek osatzen dute eta hainbat lan-talde dauzkate
lanean: sensibilizazio batzordea, kultur eta kale ekintzetarako taldea, aldizkaria
argitaratzeko batzordea, eta beste bi bailarako gainerako euskara-elkarteekin
elkarlanean antolaturik dauzkatenak: lan-mundurako batzordea (Euskalan) eta
kirolena. Alor horietaz gain arazo orokorrak aztertzeko ere elkartzen dira Deba
Garaiko gainerako elkarteekin, eta baina irteerak-eta antolatzeko: Maskarada,
Kilometroak, Herri Urrats,...

lazkoa finkatze urtea izan da. Finantziaketa bilatzen egin dute hamaika ahalegin.
Horretaz gain ia hilero izan dute kale iniziatibaren bat. Nazio mailako ekintzak ere
Laixanek bultzatu ditu Ofatin: Argia Eguna, Egunkariaren aldeko kanpaina, Korrika,
etabar, baina beti ere batzorde irekietan.

Oraindik ez dute aldizkaririk argitaratzen, baina batzorde bat daukate proiektu bat

aztertzen. Hala ere Udalak badu argitalpen bat eta elkarren arteko harremanetan
dabiltza.

Behin behineko egoitza bezala udalak utzitako bat daukate: Gorritxitxi, Errekalde
auzoko Moyua kalean.

Eskoriatzako “Astroki”

Oraindik jaiotzeko bidean dagoen umea dugu hau. Herriko zenbait lagun orain
dela hiru edo lau urte biltzen hasi baziren ere, azkeneko urtean hasi dira ganoraz
lanean. ‘

Egituratze prozesuan dauden bitarte honetan, lantaldeetan eta Batzarrean egiten
dute lan. Hauekdira lantaldeak: Kanpo ekintzak, Aldizkaria, Ekonomia, Salaketa,
eta legeztatze prozesua daramana. Martxa orokorra Batzarrean eramaten da eta
bertan hamabi lagun biltzen dira, lantaldeetako ordezkariak barne.

“Ze barri” aldizkaria ateratzen hasiak dira, oraingoz hilean behin. Bi atera dituzte
dagoeneko. Bertan herriko kontuak jasotzen dira, euskara batuan batzu eta bertako
euskalkian besteak, nahasian. Etxez etxe, buzoietan sartuz, banatzen dituzte
botatzen diren 1.150 aleak.

Indar handienak aldizkarian jarri dituztenez gero, ez dute askoz ekintza gehiago
egin. Hor daude, hala ere, Gabonetako zenbait eta, horien artean, Olentzero
antolatzea.

Nazio mailako ekintzetan ere parte hartzen dute, Egunkariaren kanpainan eta
Argia Egunean, adibidez.

Taldea elkarte bihurtzeko asmotan dira, baina oraindik legeztatze kontua lantzen
ari dira.

Antzuolako “ldolaz”

Antzuolako Euskara Talde honek beste bide bat jarraitu du. Orain dela zortzi bat
urte sortu zen eta, denbora gehienean, Udaleko Euskara Batzordearen baitan lan
egin du. Honek, nolabait, nahasketa sortu izan du, batzuetan ez bait zitekeen bereiz
halako ekintza Udal Batzordeak ala Idolazek aurrera eramandakoa zen. Ondorioz,
taldea behar bezala ez zela garatzen ikusirik, iharduera “autonomo” bati ekitea
erabaki du, ordezkari bat Udal Batzordera bidaliz eta gainerako kideek taldea

sendotzeari ekinez.

Orain, guraso elkarteak uzten dien lokal batean iraunkortasunez biltzen diren sei-
zortzi lagunekosatzen dute taldea eta aurrera begira elkartea osatzeko asmoa
daukate, bai eta horretarakoestatutuak erredaktatuta ere.

Ekintza aipagarrienak, bertso txapelketa eta hitzaldiak antolatzea. Nazio mailakoak
ere -Egunkariarenkanpaina, Korrika, Argia Eguna- berek bideratu izan dituzte.

Deba Garaiko bailaramailan AED, Beinke, Idolaz, Jardun eta Laixan koordinatzen
dira. Bereziki kirolmunduaneta lan munduan bailara mailan programa bateratua
aurreraeramaten saiatzen dira, bainabestelako zenbait gai ereaztertzen dituzte,
elkarri erakutsi eta laguntzeko. Erdara hutsezko kartelakezabatzeko pegatina bat
ere atera dute elkarrekin. Bilerak hilero egiten ditzute.

Elgoibarko “lzarra”

Elgoibarko Izarra Elkartea 1963an sortu zen, herriko ikastolarekin loturik, kultur
elkarte eran. Urtetan hala ari izan da, baina azken urteetan zeraman bizitza eskasa
zela eta -ekintza puntualak besterik ez ziren egiten-, gainbehera egin zuen. Duela
bi urtetik hona eraberritze prozesu sakon bati ekin dio eta euskararen normalizazioa
bera hartu du ardaztzat. '

Lehenengo garai hartan 800 bazkide izan zituen elkarte honek 225 ditu, halere,
gaurko egunean. Oraindik ez dute ondo ezagutzen bazkide izandako askok
prozesu berri honi zer erizten dioten.

Aldi berri honetako barne antolamenduari dagokionez, Zuzendaritza Batzorde
bat, 8 lagunek osatua, liberatu bat eta honako lantaldeak ditu: Motibazioa, Kultura,
Hezkuntza eta Komunikabideak. Hogeitabost bat lagun horiez gain, hogeitamabost
bat badaude lan puntualak egiteko prest.

Asmo nagusienez bi hitz esateko, hauxe lehenengoa: ikastetxeetan dabiltzan
umeen euskararen erabilera zuzpertzeko helburuarekin, begirale talde sendo bat
osatzeko asmoadago, 15/20 batlagunekoa, ikastaro bat egin ondoren, lan horretan
ihardungo duena.

Beste arlo batean, herriko elkarteen egoera aztertzeko asmoa dute eta, ondoren,
euskalduntze proiektu bat diseinatzekoa.

Herri mailakoez at, maila nazionaleko Egunkariaren kanpainan eta Argia Egunean
parte hartzen dute.

Oraindaino kaleratzen zuten “txitxilibakio” aldizkaria 1992an ez ateratzeko asmoa
daukate eta prestatzen ari dira 1993an hasita aterako duten hilabetekaria.

Egoitza: Uribitarte 4, Elgoibar.

Tolosako “Galtzaundi”

Ofizialki 1990ean indarrez sortutako elkarte honek duela 10 urte sortu eta bi urtez
iraun zuen “Tolosaldea Berreuskalduntzako Taldea™n du aurrekaria. Helburu
nagusiak: Tolosaldean euskararen normalizazioa lortzea eta euskalkulturaindartzea.

Maila desberdinetako inplikazioa duten bazkideak daude elkartean:lantaldeetako
ihardueretan parte hartze jarraiadutenak (20-25 bat), ekintza puntualetan laguntzen
dutenak eta bazkide soilak. Hori elkarte askotan gertatzen bada ere, bazkide
bakoitzak era esplizituan mota bateko edo bestekobazkide izan nahi duen
aukeratzean datza Galtzaundikoen originaltasuna. Guztira 180-190 batek osatzen
dute elkartea.

Antolaketari dagokionez, Zuzendaritza Batzorde bat, bederatzi lagunek osatua
eta hiru lan talde: elkartearen aldizkariaz arduratzen dena bata, kultur iharduerez,
bestea, eta normalizazio iharduerez, hirugarrena. Sei-zortzi laguninguru dabiltza
talde bakoitzean.

Elkartearen ekintzen berriemateko, normalizazioaren alorretik hasiz, aipadezagun
1991ko bukaera aldera aurkeztuberria duten “Herriko elkarteetan euskararen
aldeko gizasarea eratzeko egitasmoa”, funtsean euskara erabiltzeko hitzarmenbat
sinatzean gauzatzen dena, elkarte bakoitzak hauta dezakeelarik zein mailatako
konpromezua hartuko duen egitasmoan aurkezten zaizkion hiru helburu
mailakatuenaurrean. Hona helburu horiek:

- Azpitalderen bat euskaraz martxan hastea.

- Zuzendaritza Batzordea bere iharduera euskaraz egiten hastea.

- Elkartearen iharduera osoa euskaraz aurrera eramaten hastea.

Kultur ekintza puntualetan, jaialdi, hitzaldi, mahai inguru eta horrelakoez aparte,
Tolosaldeko bertsolaritzaz eta musika taldeez bideoak egitea aipatu behar da.

Nazio mailako zenbait ekintza ere bultzatzen dute Tolosaldean, D ereduaren
aldeko kanpaina, esate baterako.

Aldizkaria, “Galtzaundi”, hilean behin ateratzen dute, gehienbat batuan idatzia,
baina gipuzkerazko kolaborazioak ere badituena eta Tolosa aldeko gaiak ukitzen
dituena. Bost mila ale zabaltzen dituzte, postaz, eta publizitatea dute diru sarrera
bakarra.

Egoitza: Plaza Berria, 1, behea. 20400 Tolosa.
Lasarteko “Ttakun”

Oso indartsu sortu berria da, ofizialki 1991ko azaroaren 16an, 150 bazkiderekin
eta kultur elkarte gisa legeztatua. Bi hilabete beranduago berrehundik gora dira
bazkideak.

Sorrera hau prestatzen otsailaz gero ari izan dute ondo lan egiteaz gain, herriko
sektore guztietako jendeak behar zuela egon taldean, adin, ideologia, lanbide, e.a.
guztietako jendea.

Ttakunen aurrekaritzat hartu ezin bada ere, ez da ahaztu behar Lasarten Euskara
Talde bat bizi izan dela, gorabeherekin eta etenekin baina, 1983az geroztik sei-
zazpi urtez, eta bere eskutik egin ziren, adibidez, “Euskararen marathoiak”.

Hiru bazkide mota bereizten dituzte hauek ere, Tolosarren antzera: bazkide hutsa,
kuota ordaintzen duena;iraunkorra, elkarte barruanlan egiten duena; etalaguntzailea,
jende gehiago behar denean, laguntza ematen duena.

Egoitzarik oraingoz ez duten arren, Udalak Kultur Etxeko Liburutegian eskaini die
tokirik, nahiz eta gaur gaurkoz obretan diharduten.

Donostiako “Bagera”

1991koabenduaren 14ean egin zuen Batzar Eratzailea elkarte izateko legeztapena
falta zaion ehun eta berrogeitamar bat bazkidez osatutako talde honek. Sorrera,

lagun gutxi batzuk donostiar euskaltzale ezagun batzuekin bateradeituta, otsailaren
2an euskaltzaleen elkarte bat sortzeko asmoa azaltzeko egindko ehun bat lagun
bildu zituen beste batzar batean bilatu behar da. Handik sortu zen elkartea sortzeko
lana aurrera eraman behar zuen laguntzailez osatutako talde eragilea.

Batzorde nagusia, lan taldeak eta talde koordinatzailea dira antolamenduaren
ardatzak. Lantaldeetako ordezkariek osatzen dute zortzi-hamar bat laguneko talde
koordinatzailea, eta hauek gehi Batzar Nagusian -zuzenean eta pertsonalki egin
dezaketen ekarpenagatik- hautatutako beste batzuk osatzen dute hamaseiren bat
lagunetako Batzorde Nagusia. Lan taldeen eta talde koordinatzailearen ardura dira
eguneroko martxa eta maiztasun txikiagoz biltzen den Batzorde Nagusiaren
zuzendaritza orokorra eta harremanak.

Oraindik ere asmo diren aurtengo proiektu batzuren berri ematearren,
ihauterietarako prestatzen ari diren “konpartsa”, urteko kultur eskaintza, eta herriko
euskaldun eta euskaltzaletasunaren historiaz jabetzea, zaharrenean lekukotasunak
bilduz.

Egoitza (behin behinekoa): Isabel II, 15. 20011-Donostia
BIZKAIAN
Durangoko “Berbaro”.

Orain dela hiru urte hasi zen talde bat, AED eredutzat hartuta, elkartea sortzeko
asmotan. Urtebete beranduago jarri zen hau martxan. Gaur, berrehun eta
berrogetitamar bazkide inguru dituzte.

Barne antolaketari dagokionean, Zuzendaritza Batzorde bat eta hiru azpibatzorde:
Txaloketa-Salaketa, Kultura eta Irakaskuntza. Zuzendaritza Batzordea osatzen
dutenak asanbladak hautatutako sei lagun eta hiru azpibatzordeetako lagun bana
dira. Azpibatzorde bakoitzean ere zortzi-hamar lagun dihardu.

Euskaraz iharduteko espazio berriak, kultur ekintzak eta motibazioa eragitekoak
dituzte nagusi. Adibidez, euskaraz emandako dantza ikastaroak, bertso afariak,
hitzaldiak, ... itzulpengintza zerbitzu bat ere badute, zerbitzu emateaz gainera,
elkartearentzat diru iturri ere badena. Euskararen Udal Kontseiluan parte hartzen
dute.

Udalak emandako bulego batean dute egoitza.
“Bilbo Euskalduntzen”

Bilbo Euskalduntzen 1990eko Urtarrilean sortu zen AEK, Elkarlan, Euskerazaleak
eta Euskal Herrian Euskaraz-ek eraginda, besteak beste. Hasieran beste izen batez
izan zen ezaguna: Bilbo Berreuskalduntzeko Koordinakundea. Izan ere, Bilbo
Euskalduntzen sail ezberdinen arteko koordinakundea da, nahiz eta elkarte gisa
legeztatua egon.

Bi erdi dedikatuk koordinatzen dituzte sail ezberdinak eta baita sailen arteko
elkarlana ere. Sail garrantzitsuenak honakoak dira: 1) Hezkuntza: ikastetxeetako
guraso eta irakasleak eta institutuetako irakasle batzuk biltzen dira. lkastolekin ere
harremanak badituzte. 2) Zerbitzuak: enpresa batzordeetako CCOO, ELA eta
LABeko ordezkariak batzen dira. 3) lrakaskuntza (helduen euskalduntze-
alfabetatzea): AEK, Elkarlan eta Labayru |kastegia elkartzen dira. 4) Kultura: Euskal
Dantzarien Biltzarra eta bertso eskola.

Bilbo Euskalduntzenek antolatu duen ekintzarik ospetsuena EUSK izeneko
kontzertu erraldoia izan zen, euskal musikaren kantari eta talde ezagunekin.
Haurrentzako euskarazko udalekuak ere antolatu izan dituzte eta baita gurasoentzako
ikastaroak ere, besteren artean. Nabarmentzekoak dira, zentzu horretan, B eta D
ereduen aldeko kanpainak. laz gizarte zerbitzuetan hizkuntz eskubideen aldeko
motibazio kanpaina bat eratu zuten eta aurten ere ildo berean baina sakontasun
haundiagoz segitzeko asmotan dabiltza.

Oraingoz ez dute egoitzarik. Euskal Herrian Euskaraz-en lokalak erabiltzen
dituzte.

Ermuako “Euskal Birusa”

Hogei bat lagunek osatzen duen talde honen originaltasuna ez datza besterik
gabe izenean. 1989an sortu zen eta Euskara Talde eta presio taldetzat ikusten du
Euskal Birusak bere burua, nahiz eta kultur elkarte bezala legeztatua egon.

Astean behingo bilerak, urteko programa egin eta aurrera eramateko, dira
funtzionamenduaren ardatzak.

Hiru hilabetetan behin aldizkari bat ateratzen dute, “Drogetenitturri”, arduradun
baten gidaritzapean. Herriko gaiak, eritziak eta baita bestelakoak ere kaleratzen

63



Dossierra: Euskararen herri-mugimendua

ditu, publizitatea barne, %60 bat euskara batuan eta gainerakoa euskara “fonikoan”,
Ermuako euskalkian, baina ortografian bizkaiera batua erabiliz. Aldizkariaren
zabalkundea dagoeneko finkatua dago eta 500 ale ateratzen dituzte, herriko
taberna eta abarretan 100 pezetatan saltzen direnak. Etekinik bada, aldizkarian
inbertitzen da.

Horren ondoan zenbait ohitura berpizten saiatu dira, hala nola Hartz Eguna
ihauterietan, Santa Ageda eta Olentzero. Bestalde, datu soziolinguistiko batzu bildu
izan dituzte eta urtean lauzpabost hitzaldi eta lau harreman afari antolatzen dituzte.

Udaleko euskara batzordeko aholku kontseiluan parte hartzen dute eta baita
nazio mailako zenbait ekintzetan ere: AEK Egunetan, Argia Egunean, Egunkariaren
kanpainan e.a.

Beste talde batzuekin puntualki koordinatzen dira, informazio eta esperientzien
trukaketarako eta kanpaina konkretuetarako, batez ere.

“Mungia Euskaldunduz”

1991ko urtarrilean sortu zen dagoeneko laurogeitamar bazkide dituen eta legeztatua
dagoen elkarte hau.

Elkartearen antolaketan, hilean behin biltzen den batzordea, hamabost lagunek
osatzen dutena, da martxa eramaten duena. Eta hor sortzen diren proiektuen
inguruan sortzen dituzte lantaldeak. Une honetan bi dira: aldizkaria ateratzen duena
eta herriko taldeekiko elkarlana gauzatzen duena.

Lanaren oinarriak sendo nahi dituzte eta herriko arlo eta batzar guztietara iritsi.
Udaletxearekin lankidetzan hasiak dira eta baita Jaurlaritzarekin harremanetan ere.
Herriko azterketa soziolinguistikoa da nahi duten oinarrietako bat eta aldizkaria
errealitate aipagarriena.

“Nontzenbarri” izeneko hilerokoa ateratzen dute eta mila ale banatzen. Bertan
herriko erreportaiak eta albisteak ematen dira, bizkaieraz.

Egoitza: Errementari Kalea, 4.

NAFARROA
Baztango EKB

Baztango EKB 1991ko Urrian sortu zen eta elkarte eta talde ezberdinen
koordinakunde gisa eratuta dago. Honakoek osatzen dute: Baztandarren Biltzarra,
Baztango AEK, ikastola, Baztango dantzariak, Xorroxin Irratia, Arizkungo dantzariak,
Lanbide Eskola, udaleko euskara teknikaria, euskara zinegotzia (maila pertsonalean),
pilotarien Laxo elkartea, ludoteka eta haurtzaindegiko langileak. Nafarroako
Bertsolarien Elkarteko ordezkari batek ere parte hartzen du bileretan. Hiru astez
behin-edo ordezkari guztiek osaturiko batzordea biltzen da, eta taldeen koordinazio
modura eratuta dagoen arren maila pertsonalean ere biltzen da hainbat lagun. Hala
ere, oraingoz behintzat ez dute bazkiderik egiteko asmorik.

Erdi-dedikatu bat daukate. Hiru lan-sail eratu dituzte orain arte: irakaskuntza,
kultur iharduera eta itzulpena (herritarrentzako zerbitzu gisa). Herriaren markoa
gainditzen duten kanpainak ere bultzatu izan dituzte Baztanen: Egunkariaren
aldekoa, Nafarroako Kantu Txapelketa, Mariano Izetari omenaldia,... Aurrerabegira
haurrentzako euskarazko irakaskuntzareninguruan gurasoak motibatzeko kanpaina
eta ikastetxeen arteko ipuin sariketa antolatzeko asmoa daukate, besteak beste.
Ideia asko dute baina oraingoz erritmo egokian ekin nahi diote lanari.

Elkartea ez dute oraindik legeztaturik baina berehala egitekotan omen dira.
Nafarroa mailan eratu zen Oinarriak-ekin ere harremana daukate.

Egoitza finkorik ez dute. Oraingoz Kultur Etxean biltzen dira, baina udalarekin hitz
egiten ari dira egoitza bat lortzeko.

IPARRALDEA

Zuberoako “Su Hazia”

Zuberoa osoa esparru duen 78/79an sortutako elkarte honen helburuak zuberotar
hizkuntz garapena eta bizitza publikoan euskara sabaltzea dira. Ekintza
errebindikatiboetan zenbait aldiz parte hartu badu ere, bere iharduera mota bestelakoa
da nagusiki. Hona nagusiak:

“Bai Euskarari” kanpainaren antolaketan parte hartu zuen. Karrika, saltegi eta
ostatuetan euskararen presentzia areagotzeko zenbait ekintza burutu. Zuberotar

ipuin bilketa egin eta ondoren argitaratu.Euskara ikasteko metodoak zuberoerara
itzuli. Zuberotaridazleak ezagutarazi. Euskararen egoera soziolinguistikoari buruzko
inkesta baten proiektua ere bultzatu eta gauzatu zuen 87/88an SIADECOren
laguntzaz. Eta gaur egun zuberotar kantu zaharren bilketa egiten ari da, horretarako
pertsona bat denbora erdiz lanean jarririk.

Bere diru iturri propioetatik bizi da, nahiz eta proiektu zehatz batzuetarako
laguntza publikoak lortu izan dituen (Siadecoren inkestarako, kantu bilketarako,
Cassenaveren ipuinak argitaratzeko,e.a.).

Frantziako 1901eko Elkarte Legepean deklaratua dago.

Koro Zumalabe
Itzultzailea eta Donostiako Bagera-ko partaidea

